
Sundarabahustavah

સુન્દરબાહુસ્તવઃ

પઞ્ચસ્તવ્યાં ૩ સુન્દરબાહુસ્તવઃ
શ્રીરસ્તુ ।
શ્રીમતે હયગ્રીવાય નમઃ ।
શ્રીમતે રામાનુજાય નમઃ ॥
શ્રીવત્સચિહ્નમિશ્રેભ્યો નમૌક્તિમધીમહે ।
યદુક્તયસ્ત્રયીકણ્ઠે યાન્તિ મઙ્ગલસૂત્રતામ્  ॥
શ્રીમન્તૌ હરિચરણૌ સમાશ્રિતોઽહં શ્રીરામાવરજમુનીન્દ્રલબ્ધબોધઃ ।
નિર્ભીકસ્તત ઇહ સુન્દરોરુબાહું  સ્તોષ્યે તચ્ચરણવિલોકનાભિલાષી ॥ ૧॥
સુન્દરાયતભુજં ભજામહે વૃક્ષષણ્ડમયમદ્રિમાસ્થિતમ્ ।
યત્ર સુપ્રથિતનૂપુરાપગાતીર્થમર્થિતફલપ્રદં   વિદુઃ ॥ ૨॥
ક્વચિત્ત્વરિતગામિની ક્વચન મન્દમન્દલસા
ક્વચિત્સ્ખલિતવિહ્વલા ક્વચન ફેનિલા સારવા ।

પતન્ત્યપિ કિલ ક્વચિદ્વ્રજતિ નૂપુરાહ્વા નદી
સુસુન્દરભુજાહ્વયં મધુ નિપીય મત્તા યથા ॥ ૩॥

ઉદધિગમન્દરાદ્રિમથિમન્થનલબ્ધપ-
યોમધુરરસેન્દિરાહ્વસુધસુન્દરદોઃપરિઘમ્ ।

અશરણમાદૃશાત્મશરણં શરણાર્થિજન -
પ્રવણધિયં ભજેમ તરુષણ્ડમયાદ્રિપતિમ્ ॥ ૪॥

શશધરરિઙ્ખણાઢ્યશિખમુચ્છિખરપ્રકરં -
તિમિરનિભપ્રભૂતતરુષણ્ડમયં ભ્રમદમ્ ।

વનગિરિમાવસન્તમુપયામિ હરિં  શરણં-
ભિદુરિતસપ્તલોકસુવિશ‍ૃઙ્ખલશઙ્ખરવમ્  ॥ ૫॥

યત્તુઙ્ગશ ‍ૃઙ્ગવિનિષઙ્ગિસુરાઙ્ગનાનાં   -

સુન્દરબાહુસ્તવઃ

ન્યસ્તોર્ધ્વપુણ્ડ્રમુખમણ્ડનમણ્ડિતાનામ્ ।
દર્પણ્યભૂદ્ધૃતમપાઙ્કશશાઙ્કપૃષ્ઠં -

તદ્ધામ સુન્દરભુજસ્ય મહાન્ વનાદ્રિઃ ॥ ૬॥
યદીયશિખરાગતાં શશિકલાં તુ શાખામૃગા-

નિરીક્ષ્ય હરશેખરીભવનમામૃશન્તસ્તતઃ ।
સ્પૃશન્તિ ન હિ દેવતાન્તરસમાશ્રિતેતિ સ્ફુટં-

સ એષ સુમહાતરુવ્રજગિરિર્ગૃહં શ્રીપતેઃ ॥ ૭॥
સુન્દરદોર્દિવ્યાજ્ઞાલમ્ભનકાતરવશાનુયાયિનિ   કરિણિ ।
પ્રણયજકલહસમાધિર્યત્ર વનાદ્રિસ્સ એષ સુન્દરદોષ્ણઃ ॥ ૮॥
સ એષ સૌન્દર્યનિધેર્ધૃતશ્રિયો વનાચલો નામ સુધામ યત્ર હિ ।
ભુજઙ્ગરાજસ્ય  કુલસ્ય ગૌરવાન્ન ખણ્ડિતાઃ કુણ્ડલિનશ્શિખણ્ડિભિઃ ॥ ૯॥
વૃષગિરિરયમચ્યુતસ્ય યસ્મિન્ સ્વમતમલઙ્ઘયિતું  પરસ્પરેભ્યઃ ।
ખગતિચરણૌ ખગાશ્શપન્તે ભુજગપતેર્ભુજગાશ્ચ સર્વ એવ ॥ ૧૦॥
હરિકુલમખિલં હનૂમદઙ્ઘ્રિં   સ્વકુલપજામ્બવતસ્તથૈવ ભલ્લાઃ ।
નિજકુલપજટાયુષશ્ચ ગૃધ્રાઃ સ્વકુલપતેશ્ચ ગજા ગજેન્દ્રનામ્નઃ ॥ ૧૧॥
વકુલધરસરસ્વતીવિષક્તસ્વરરસભાવયુતાસુ કિન્નરીષુ ।
દ્રવતિ દૃષદપિ પ્રસક્તગાનાસ્વિહ વનશૈલતટીષુ સુન્દરસ્ય ॥ ૧૨॥
ભૃઙ્ગી  ગાયતિ હંસતાલનિભૃતં તત્પુષ્ણતી કોકિલા-

ઽપ્યુદ્ગાયત્યથ વલ્લિતલ્લજમુખાદાસ્રં મધુ સ્યન્દતે ।
નિષ્પન્દસ્તિમિતાઃ કુરઙ્ગતતયશ્શીતં  શિલાસૈકતં
સાયાહ્ને કિલ યત્ર સુન્દરભુજસ્તસ્મિન્વનક્ષ્માધરે ॥ ૧૩॥

પીતામ્બરં વરદશીતલદૃષ્ટિપાત-
માજાનુલમ્બિભુજમાયતકર્ણપાશમ્ ।

શ્રીમન્મહાવનગિરીન્દ્રનિવાસદીક્ષં
લક્ષ્મીધરં કિમપિ વસ્તુ મમાવિરસ્તુ ॥ ૧૪॥

જનિજીવનાપ્યયવિમુક્તયો યતો જગતામિતિ શ્રુતિશિરસ્સુ ગીયતે ।
તદિદં સમસ્તદુરિતૈકભેષજં વનશૈલસમ્ભવમહં ભજે મહઃ ॥ ૧૫॥
સદ્બ્રહ્માત્મપદૈસ્ત્રયીશિરસિ યો નારાયણોક્ત્યા તથા
વ્યાખ્યાતો ગતિસામ્યલબ્ધવિષયાનન્યત્વબોધોજ્જ્વલૈઃ ।

નિસ્તુલ્યાધિકમદ્વિતીયમમૃતં તં પુણ્ડરીકેક્ષણં
પ્રારૂઢશ્રિયમાશ્રયે વનગિરેઃ કુઞ્જોદિતં સુન્દરમ્ ॥ ૧૬॥

પતિં  વિશ્વસ્યાત્મેશ્વરમિતિ પરં બ્રહ્મ પુરુષઃ
પરં જ્યોતિસ્તત્વં પરમિતિ ચ નારાયણ ઇતિ ।

શ્રુતિર્બ્રહ્મેશાદીંસ્તદુદિતવિભૂતીંસ્તુ   ગૃણતી
યમાહારૂઢશ્રીસ્સ વનગિરિધામા વિજયતે ॥ ૧૭॥

પૃથિવ્યાદ્યાત્માન્તં નિયમયતિ યસ્તત્ત્વનિકરં
તદન્તર્યામી તદ્વપુરવિદિતસ્તેન ભગવાન્ ।

સ એષ સ્વૈશ્વર્યં નવિજહદશેષં વનગિરિં
સમધ્યાસીનો નો વિશતુ હૃદયં સુન્દરભુજઃ ॥ ૧૮॥

પ્રત્યગાત્મનિ કદાઽપ્યસમ્ભવદ્ભૂમભૂમિમભિવક્તિ યં શ્રતિઃ ।
તં વનાદ્રિનિલયં સુસુન્દરં સુન્દરાયતભુજં ભજામહે ॥ ૧૯॥
વન્દેય સુન્દરભુજં ભુજગેન્દ્રભોગ-

સક્તં મહાવનગિરિપ્રણયપ્રવીણમ્ ।
યં તં વિદુર્દહરમષ્ટગુણોપજુષ્ટં
આકાશમૌપનિષદીષુ સરસ્વતીષુ ॥ ૨૦॥

યત્સ્વાયત્તસ્વરૂપસ્થિતિકૃતિકનિજેચ્છાનિયામ્યસ્વશેષા -
નન્તાશેષપ્રપઞ્ચસ્તત ઇહ ચિદિવાચિદ્વપુર્વાચિશબ્દૈઃ ।

વિશ્વૈશ્શબ્દૈઃ પ્રવાચ્યો હતવૃજિનતયા નિત્યમેવાનવદ્ય-
સ્તં વન્દે સુન્દરાહ્વં વનગિરિનિલયં પુણ્ડરીકાયતાક્ષમ્ ॥ ૨૧॥

ગુણજં ગુણિનો હિ મઙ્ગલત્વં  પ્રમિતં પ્રત્યુત યત્સ્વરૂપમેત્ય ।
તમનન્તસુખાવબોધરૂપં વિમલં સુન્દરબાહુમાશ્રયામઃ ॥ ૨૨॥
અતિપતિતાવધિસ્વમહિમાનુભવપ્રભવત્સુખ-

કૃતનિસ્તરઙ્ગજલધીયિતનિત્યદશમ્  ।
પ્રતિભટમેવ હેયનિકરસ્ય સદાઽપ્રતિમં
હરિમિહ સુન્દરાહ્વમુપયામિ વનાદ્રિતટે ॥ ૨૩॥

સદા ષાડ્ગુણ્યાખ્યૈઃ પૃથુલબલવિજ્ઞાનશકન-
પ્રભાવીર્યૈશ્વર્યૈરવધિવિધુરૈરેધિતદશમ્ ।

દ્રુમસ્તોમક્ષ્માભૃત્પરિસરમહોદ્યાનમુદિતં

પ્રપદ્યેઽધ્યારૂઢશ્રિયમિમમહં સુન્દરભુજમ્ ॥ ૨૪॥
સૌશીલ્યાશ્રિતવત્સલત્વમૃદુતાસૌહાર્દસામ્યાર્જવૈઃ-

ધૈર્યસ્થૈર્યસુવીર્યશૌર્યકૃતિતાગામ્ભીર્યચાતુર્યકૈઃ   ।
સૌન્દર્યાન્વિતસૌકુમાર્યસમતાલાવણ્યમુખ્યૈર્ગુણૈ-

ર્દેવઃ શ્રીતરુષણ્ડશૈલનિલયો નિત્યં સ્થિતસ્સુન્દરઃ ॥ ૨૫॥
યેષ્વેકસ્ય ગુણસ્ય વિપ્રુડપિ વૈ લોકોત્તરં સ્વાશ્રયં
કુર્યાત્તાદૃશવૈભવૈરગણિતૈર્નિસ્સીમભૂમાન્વિતૈઃ   ।

નિત્યૈર્દિવ્યગુણૈસ્તતોઽધિકશુભત્વૈકાસ્પદાત્માશ્રયૈ  -
રિદ્ધં સુન્દરબાહુમસ્મિ શરણં યાતો વનાદ્રીશ્વરમ્ ॥ ૨૬॥

સદા સમસ્તં જગદીક્ષતે હિ યઃ પ્રત્યક્ષદૃષ્ટ્યા યુગપદ્ભુવા સ્વતઃ ।
સ ઈદૃજ્ઞાનનિધિર્નિધિસ્તુર્નાસ્સહાદ્રિકુઞ્જેષુ   ચકાસ્તિ સુન્દરઃ ॥ ૨૭॥
ઐશ્વર્યતેજોબલવીર્યશક્તયઃ કીદૃગ્વિધાસ્સુન્દરબાહુસંશ્રયાઃ ।
યોઽસૌ જગજ્જન્મલયસ્થિતિક્રિયાસ્સઙ્કલ્પતોઽલ્પાદુપકલ્પયત્યજઃ ॥ ૨૮॥
યત્કલ્પાયુતભોગતોઽપિ કૃશતાં યાયાન્ન તાવત્ફલં
યેષ્વેકસ્ય તથાવિધૈસ્સતતજૈરંહોભિરુત્સીમભિઃ ।
અસ્તાદાવિહ સંસૃતાવુપચિતૈશ્છન્નં સુસન્નં જનં
સન્નત્યા ક્ષમતે ક્ષણાદ્વનગિરિપ્રસ્થપ્રિયસ્સુન્દરઃ ॥ ૨૯॥
યજ્જાતીયો યાદૃશો યત્સ્વભાવઃ પાદચ્છાયાં સંશ્રિતો યોઽપિ કોઽપિ ।
તજ્જાતીયસ્તાદૃશસ્તત્સ્વભાવઃ શ્લિષ્યત્યેનં સુન્દરો વત્સલત્વાત્ ॥ ૩૦॥
નિહીનો જાત્યા વા ભૃશમકૃશલૈર્વા સ્વચરિતૈઃ
પુમાન્વૈ યઃ કશ્ચિદ્બહુતૃણમપિ  સ્યાદગુણતઃ ।

ભજન્તં તં પશ્યેદ્ભુજગપતિના તુલ્યમપિ યો
વનાદ્રિપ્રસ્થસ્થસ્સ મમ શરણં સુન્દરભુજઃ ॥ ૩૧॥

એકૈકમઙ્લગુણાનુભવાભિનન્દ -
મીદૃક્ત્વિયાનિતિ ચ સુન્દરદોષ્ણિ કૃષ્ણે ।

તે યે શતં ત્વિતિ નિયન્તુમનાશ્શ્રુતિર્હૈ
નૈવૈષ વાઙ્મનસગોચર ઇત્યુદાહ ॥ ૩૨॥

અબ્જપાદમરવિન્દલોચનં પદ્મપાણિતલમઞ્જનપ્રભમ્ ।
સુન્દરોરુભુજમિન્દિરાપતિં  વન્દિષીય વરદં વનાદ્રિગમ્ ॥ ૩૩॥

કનકમરતકાઞ્જનદ્રવાણાં મથનસમુત્થિતસારમેલનોત્થમ્ ।
જયતિ કિમપિ રૂપમસ્ય તેજો વનગિરિનન્દનસુન્દરોરુબાહોઃ ॥ ૩૪॥
કિન્નુ સ્વયં સ્વાત્મવિભૂષણં ભવન્નસાવલઙ્કાર ઇતીરિતો જનૈઃ ।
વર્ધિષ્ણુબાલદ્રુમષણ્ડમણ્ડિતં   વનાચલં વા પરિતઃ પ્રસાધયન્ ॥ ૩૫॥
સુખસ્પર્શૈર્નિત્યૈઃ  કુસુમસુકુમારાઙ્ગસુખદૈઃ
સુસૌગન્ધ્યૈર્દિવ્યાભરણગણદિવ્યાયુધગણૈઃ   ।

અલઙ્કાર્યૈસ્સર્વૈર્નિગદિતમલઙ્ગાર    ઇતિ ય-
સ્સમાખ્યાનં ધત્તે સ વનગિરિનાથોઽસ્તુ શરણમ્ ॥

મકુટમકુટમાલોત્તંસચૂડાલલામ-
સ્વલકતિલકમાલાકુણ્ડલૈસ્સોર્ધ્વપુણ્ડ્રૈઃ  ।

મણિવરવનમાલાહારકેયૂરકણ્ઠ્યૈ-
સ્તુલસિકટકકાઞ્ચીનૂપરાદ્યૈશ્ચ ભૂષૈઃ ॥ ૩૭॥

અસિજલજરથાઙ્ગૈશ્શાર્ઙ્ગકૌમોદકીભ્યા  -
મગણિતગુણજાલૈરાયુધૈરપ્યથાન્યૈઃ ।

સતતવિતતશોભં પદ્મનાભં વનાદ્રે-
રુપવનસુખલીલં સુન્દરં વન્દિષીય ॥ ૩૮॥

આજાનજસ્વગતબન્ધુરગન્ધલુબ્ધ-
ભ્રામ્યદ્વિદગ્ધમધુપાલિસદેશકેશમ્ ।

વિશ્વાધિરાજ્યપરિબર્હકિરીટરાજં
હૈ સુન્દરસ્ય બત ! સુન્દરમુત્તમાઙ્ગમ્  ॥ ૩૯॥

અન્ધં તમસ્તિમિરનિર્મિતમેવ   યત્સ્યા-
ત્તત્સારસાધિતસુતનત્વતિવૃત્તવાર્તમ્ ।

ઈશસ્ય (કેસરિગિરે) કેશવહરેરલકાલિજાલં
તત્તુલ્યકુલ્યમધુપાઢ્યમહાવનસ્ય ॥ ૪૦॥

જુષ્ટાષ્ટમીકજ્વલદિન્દુસન્નિભં ધૃતોર્ધ્વપુણ્ડ્રં  વિલસદ્વિશેષકમ્ ।
ભૂમ્ના લલાટં વિમલં વિરાજતે વનાદ્રિનાથસ્ય સમુચ્છ્રિતશ્રિયઃ  ॥ ૪૧॥
સુચારુચાપદ્વયવિભ્રમં ભ્રૂવોયુગં સુનેત્રાહ્વસહસ્રપત્રયોઃ ।
ઉપાન્તગં વા મધુપાવલીયુગં વિરાજતે સુન્દરબાહુસંશ્રયમ્ ॥ ૪૨॥
અદીર્ઘમપ્રેમદુઘં ક્ષણોજ્જ્વલં નચોરમન્તઃકરણસ્ય પશ્યતામ્ ।

અનુબ્જમબ્જં નુ કથં નિદર્શનં વનાદ્રિનાથસ્ય વિશાલયોર્દૃશોઃ ॥ ૪૩॥
પ્રશ્ચ્યોતત્પ્રેમસારામૃતરસચુલકપ્રક્રમપ્રક્રિયાભ્યાં
વિક્ષિપ્તાલોકિતોર્મિપ્રસરણમુષિતસ્વાન્તકાન્તાજનાભ્યામ્   ।

વિશ્વોત્પત્તિપ્રવૃત્તિસ્થિતિલયકરણૈકાન્તશાન્તક્રિયાભ્યાં
દેવોઽલઙ્કારનામા વનગિરિનિલયો વીક્ષતામીક્ષણાભ્યામ્ ॥ ૪૪॥

પ્રેમામૃતૌઘપરિવાહિમહાક્ષિસિન્ધુ-
મધ્યે પ્રબદ્ધસમુદઞ્ચિતસેતુકલ્પા ।

ઋજ્વી સુસુન્દરભુજસ્ય વિભાતિ નાસા
કલ્પદ્રુમાઙ્કુરનિભા  વનશૈલભર્તુઃ ॥ ૪૫॥

વ્યાભાષિતાભ્યધિકનન્દનભન્દનર્દ્ધિમન્દસ્મિતામૃતપરિસ્રવસંસ્તવાઢ્યમ્   ।
આભાતિ વિદ્રુમસમાધરમાસ્યમસ્ય દેવસ્ય સુન્દરભુજસ્ય વનાદ્રિભર્તુઃ ॥ ૪૬॥
યશોદાઙ્ગુલ્યગ્રોન્નમિતચુબુકાઘ્રાણમુદિતૌ
કપોલાવદ્યાપિ હ્યનુપરતતદ્ધર્ષગમકૌ ।

વિરાજેતે વિશ્વગ્વિતતસહકારાસવરસ-
પ્રમાદ્યદ્ભૃઙ્ગાઢ્યદ્રુમવનગિરેસ્સુન્દરહરેઃ  ॥ ૪૭॥

વ્યાલમ્બિકુણ્ડલમુદગ્રસુવર્ણપુષ્પ-
નિષ્પન્નકલ્પલતિકાયમલાનુકારમ્ ।

યત્કર્ણપાશયુગલં નિગલં ધિયાં ન-
સ્સોઽયં સુસુન્દરભુજો વનશૈલભૂષા ॥ ૪૮॥

સદંસસંસઞ્જિતકુન્તલાન્તિકાવતીર્ણકર્ણાભરણાઢ્યકન્ધરઃ ।
સુબન્ધુરસ્કન્ધનિબન્ધનો યુવા સુસુન્દરસ્સુન્દરદોર્વિજૃમ્ભતે    ॥ ૪૯॥
વ્યૂઢગૂઢભુજજત્રુમુલ્લસત્કમ્બુકન્ધરધરં ધરાધરમ્ ।
વૃક્ષષણ્ડમયભૂભૃતસ્તટે સુન્દરાયતભુજં ભજામહે ॥ ૫૦॥
મન્દરભ્રમણવિભ્રમોદ્ભટાસ્સુન્દરસ્ય વિલસન્તિ બાહવઃ ।
ઇન્દિરાસમભિનન્દભન્દનાશ્ચન્દનાગરુવિલેપભૂષિતાઃ ॥ ૫૧॥
જ્યાકિણાઙ્કપરિકર્મધર્મિણો   ભાન્તિ સુન્દરભુજસ્ય બાહવઃ ।
પારિજાતવિટપાયિતર્દ્ધયઃ પ્રાર્થિતાર્થપરિદાનદીક્ષિતાઃ   ॥ ૫૨॥
સાગરામ્બરતમાલકાનનશ્યામલર્દ્ધય ઉદારપીવરાઃ ।
શેષભોગપરિભોગભાગિનસ્તન્નિભા વનગિરીશિતુર્ભુજાઃ ॥ ૫૩॥

અહમહમિકાભાજો ગોવર્ધનોદ્ધૃતિનર્મણિ
પ્રમથનવિધાવબ્ધેર્લબ્ધપ્રબન્ધસમક્રિયાઃ ।

અભિમતબહૂભાવાઃ કાન્તાભિરમ્ભણસમ્ભ્રમે
વનગિરિપતેર્બાહાશ્શુમ્ભન્તિ સુન્દરદોર્હરેઃ ॥ ૫૪॥

શ્રીમદ્વનાદ્રિપતિપાણિતલાબ્જયુગ્મમારૂઢયોર્વિમલશઙ્ખરથાઙ્ગયોસ્તુ    ।
એકોઽબ્જમાશ્રિત ઇવોત્તમરાજહંસઃ પદ્મપ્રિયોઽર્ક ઇવ તત્સમિતો દ્વિતીયઃ ॥ ૫૫॥
લક્ષ્મ્યાઃ પદં કૌસ્તુભસંસ્કૃતં ચ શ્રીવત્સભૂમિર્વિમલં   વિશાલમ્ ।
વિભાતિ વક્ષો વનમાલયાઽઽઢ્યં વનાદ્રિનાથસ્ય સુસુન્દરસ્ય ॥ ૫૬॥
સૌન્દર્યામૃતસારપૂરપરિવાહાવર્તગર્તાયિતં
યાતઃ કિઞ્ચ વિરિઞ્ચસમ્ભવનભૂમ્યમ્ભોજસમ્ભૂતિભૂઃ ।

નાભિશ્શુમ્ભતિ કુમ્ભિકુમ્ભનિભનિર્ભાતસ્તનસ્વર્વધૂ-
સમ્ભુક્તદ્રુમષણ્ડશૈલવસતેરારૂઢલક્ષ્મ્યા હરેઃ ॥

સુન્દરસ્ય કિલ સુન્દરબાહોઃ શ્રીમહાતરુવનાચલભર્તુઃ ।
હન્ત ! યત્ર નિવસન્તિ જગન્તિ પ્રાપિતક્રંશિમ  તત્તનુ મધ્યમ્ ॥ ૫૮॥
પિષ્ટદુષ્ટમધુકૈટભકીટૌ હસ્તિહસ્તયુગલાભસુવૃત્તૌ ।
રાજતઃ ક્રમકૃશૌ ચ સદૂરૂ સુન્દરસ્ય વનભૂધરભર્તુઃ ॥ ૫૯॥
યૌવનવૃષકકુદોદ્ભેદનિભં નિતરાં ભાતિ વિભોરુભયં જાનુ શુભાકૃતિકમ્  ।
સુન્દરભુજનામ્નો મન્દરમથિતાબ્ધેશ્ચન્દનવનવિલસત્કન્દરવૃષભપતેઃ ॥ ૬૦॥
અધોમુખં ન્યસ્તપદારવિન્દયોરુદઞ્ચિતોદાત્તસુનાલસન્નિભે ।
વિલઙ્ઘ્ય  જઙ્ઘે  ક્વ નુ રંહતો દૃશૌ વનાદ્રિનાથસ્ય સુસુન્દરસ્ય મે ॥ ૬૧॥
સુસુન્દરસ્યાસ્ય પદારવિન્દે
પદારવિન્દાધિકસૌકુમાર્યે ।

અતોઽન્યથા તે બિભૃયાત્કથં નુ
તદાસનં નામ સહસ્રપત્રમ્ ॥ ૬૨॥

સૌન્દર્યમાર્દવસુગન્ધરસપ્રવાહૈ-
રેતે હિ સુન્દરભુજસ્ય પદારવિન્દે ।

અમ્ભોજડમ્ભપરિરમ્ભણમભ્યજૈષ્ટાં
તદ્વૈ પરાજિતમિમે શિરસા બિભર્તિ  ॥ ૬૩॥

એતે તે બત ! સુન્દરાહ્વયજુષઃ  પાદારવિન્દે શુભ
યન્નિર્ણેજસમુત્થિતત્રિપથગાસ્રોતસ્સુ કિઞ્ચિત્કિલ ।

ધત્તેઽસૌ શિરસા ધ્રુવસ્તદપરં સ્રોતો ભવાનીપતિ-
ર્યસ્યાસ્યાલકનન્દિકેતિ નિજગુર્નામૈવમન્વર્થકમ્ ॥ ૬૪॥

આમ્નાયકલ્પલતિકોત્થસુગન્ધિપુષ્પં યોગીન્દ્રહાર્દસરસીરુહરાજહંસમ્ ।
ઉત્પક્વધર્મસહકારફલપ્રકાણ્ડં વન્દેય સુન્દરભુજસ્ય પદારવિન્દમ્ ॥ ૬૫॥
સુસુન્દરસ્યાસ્ય તુ વામનાકૃતેઃ ક્રમત્રયપ્રાર્થિનિ   માનસે કિલ ।
ઇમે પદે તાવદિહાસહિષ્ણુની વિચક્રમાતે ત્રિજગત્પદદ્વયે ॥ ૬૬॥
સૌન્દ્રર્યસારામૃતસિન્ધુવીચિશ્રેણીષુ પાદાઙ્ગુલિનામિકાસુ  ।
ન્યક્કૃત્ય ચન્દ્રશ્રિયમાત્મકાન્ત્યા નખાવલી શુમ્ભતિ સુન્દરસ્ય ॥ ૬૭॥
યો જાતક્રશિમા મલી ચ શિરસા સમ્ભાવિતશ્શમ્ભુના
સોઽયં યચ્ચરણાશ્રયી શશધરો નૂનં નખવ્યાજતઃ ।

પૂર્ણત્વં વિમલત્વમુજ્જ્વલતયા સાર્ધં બહુત્વં  તથા
યાતસ્તં તરુષણ્ડશૈલનિલયં વન્દામહે સુન્દરમ્ ॥ ૬૮॥

યસ્યાઃ કટાક્ષણમનુક્ષણમીશ્વરાણામૈશ્વર્યહેતુરિતિ સર્વજનીનમેતત્ ।
શ્રીસ્સેતિ સુન્દરનિષેવણતો નિરાહુસ્ત્વાં  હિ શ્રિયશ્શ્રિયમુદાહુરુદારવાચઃ ॥ ૬૯॥
દિવ્યાચિન્ત્યમહાદ્ભુતોત્તમગુણૈસ્તારુણ્યલાવણ્યક-

પ્રાયૈરદ્ભુતભાવગર્ભસતતાપૂર્વપ્રિયૈર્વિભ્રમૈઃ   ।
રૂપાકારવિભૂતિભિશ્ચ સદૃશીં  નિત્યાનપેતાં શ્રિયં
નીલા ભૂમિમપીદૃશીં  રમયિતા નિત્યં વનાદ્રીશ્વરઃ ॥

અન્યોન્યચેષ્ટિતનિરીક્ષણહાર્દભાવપ્રેમાનુભાવમધુરપ્રણયપ્રભાવઃ ।
આજસ્રનવ્યતરદિવ્યરસાનુભૂતિસ્ત્વાં પ્રેયસીં  રમયિતા વનશૈલનાથઃ ॥ ૭૧॥
સુન્દરસ્ય વનશૈલવાસિનો ભોગમેવ નિજભોગમાભજન્ ।
શેષ એષ ઇતિ શેષતાકૃતેઃ પ્રીતિમાનહિપતિસ્સ્વનામનિ ॥ ૭૨॥
વાહનાસનવિતાનચામરાદ્યાકૃતિઃ  ખગપતિસ્ત્રયીમયઃ ।
નિત્યદાસ્યરતિરેવ યસ્ય વૈ હ્યેષ સુન્દરભુજો વનાદ્રિગઃ ॥ ૭૩॥
વનાદ્રિનાથસ્ય સુસુન્દરસ્ય વૈ પ્રભુક્તશિષ્ટાશ્યથ સૈન્યસત્પતિઃ ।
સમસ્તલોકૈકધુરન્ધરસ્સદા કટાક્ષવીક્ષ્યોઽસ્ય ચ સર્વકર્મસુ॥ ૭૪॥

8 sanskritdocuments.org



સુન્દરબાહુસ્તવઃ

છત્રચામરમુખાઃ પરિચ્છદાસ્સૂરયઃ પરિજનાશ્ચ નૈત્યગાઃ ।
સુન્દરોરુભુજમિન્ઘતે સદા જ્ઞાનશક્તિમુખનિત્યસદ્ગુણાઃ ॥ ૭૫॥
દ્વારનાથગણનાથતલ્લજાઃ પારિષદ્યપદભાગિનસ્તથા ।
મામકાશ્ચ ગુરવઃ પુરાતનાસ્સુન્દરં વનમહીધ્રગં શ્રિતાઃ ॥ ૭૬॥
ઈદૃશૈઃ પરિજનૈઃ પરિચ્છદૈર્નિત્યસિદ્ધનિજભોગભૂમિગઃ  ।
સુન્દરો વનગિરેસ્તટીષુ વૈ રજ્યતે સકલદૃષ્ટિગોચરઃ ॥ ૭૭॥
અક્રીડભૂમિષુ સુગન્ધિષુ પૌષ્પિકીષુ
વૈકુણ્ઠધામનિ સમૃદ્ધસુવાપિકાસુ ।

શ્રીમલ્લતાગૃહવતીષુ યથા તથૈવ
લક્ષ્મીધરસ્સજતિ સિંહગિરેસ્તટીષુ   ॥ ૭૮॥

આનન્દમન્દિરમહામણિમણ્ડપાન્તર્લક્ષ્મ્યા
ભુવાઽપ્યહિપતૌ સહ નીલયા ચ ।

નિસ્સઙ્ખ્યનિત્યનિજદિવ્યજનૈકસેવ્યો
નિત્યં વસન્ સજતિ સુન્દરદોર્વનાદ્રૌ ॥ ૭૯॥

પ્રત્યર્થિનિ   ત્રિગુણકપ્રકૃતેરસીમ્નિ
વૈકુણ્ઠધામનિ પરામ્બરનામ્નિ નિત્યે ।

નિત્યં વસન્પરમસત્વમયેઽપ્યતીત-
યોગીન્દ્રવાઙ્મનસ એષ હરિર્વનાદ્રૌ ॥ ૮૦॥

લોકાંશ્ચતુર્દશ દધત્ કિલ સુન્દરસ્ય
પઙક્તીગુણોત્તરિતસપ્તવૃતીદમણ્ડમ્ ।

અન્યાનિ ચાસ્ય સુસન્દૃશિ પરશ્શતાનિ
ક્રીડાવિધેરિહ પરિચ્છદતામગચ્છન્ ॥ ૮૧॥

સુરનરતિર્યગાદિબહુભેદકભિન્નમિદં
જગદથ ચાણ્ડમણ્ડવરણાનિ ચ સપ્ત તથા ।

ગુણપુરુષૌ ચ મુક્તપુરુષાશ્ચ વનાદ્રિપતે-
રુપકરણાનિ નર્મવિધયેઽપિ ભવન્તિ વિભોઃ ॥ ૮૨॥

જ્ઞાનિનસ્સતતયોગિનસ્તુ યે સુન્દરાઙ્ઘ્રિપરભક્તિભાગિનઃ  ।
મુક્તિમાપ્ય પરમાં પરે પદે નિત્યકિઙ્કરપદં ભજન્તિ તે ॥ ૮૩॥
દેવસ્ય સુન્દરભુજસ્ય વનાદ્રિભર્તુ-

ર્હૈ શીલવત્ત્વમથવાઽઽશ્રિતવત્સલત્વમ્ ।
ઐશસ્વભાવમજહદ્ભિરિહાવતારૈ-

ર્યોઽલઞ્ચકાર જગદાશ્રિતતુલ્યધર્મા ॥ ૮૪॥
સિંહાદ્રિનાથ  ! તવ વાઙ્મનસાતિવૃત્તં
રૂપં ત્વતીન્દ્રિયમુદાહ રહસ્યવાણી ।

એવં ચ ન ત્વમિહ ચેત્સમવાતરિષ્ય-
સ્ત્વજ્જ્ઞાનભક્તિવિધયોઽદ્ય મુધાઽભવિષ્યન્ ॥ ૮૫॥

યે ભક્તા ભવદેકભોગમનસોઽનન્યાત્મસઞ્જીવના
તત્સંશ્લોષણતદ્વિરોધિનિધનાદ્યર્થં વનાદ્રીશ્વર! ।

મધ્યેઽણ્ડં યદવાતરસ્સુરનરાદ્યાકારદિવ્યાકૃતિ -
સ્તેનૈવ ત્રિદશૈર્નરૈશ્ચ સુકરં સ્વપ્રાર્થિતપ્રાર્થનમ્   ॥

શ્રીમન્મહાવનગિરીશવિધીશયોસ્તે
મધ્યે તુ વિષ્ણુરિતિ યઃ પ્રથમાવતારઃ ।

તેનૈવ ચેત્તવ મહિમ્નિ જનાઃ કિલાન્ધા-
સ્ત્વન્મત્સ્યભાવમવગમ્ય કથં ભવેયુઃ ॥ ૮૭॥

હે દેવ! સુન્દરભુજ! ત્વમિહાણ્ડમધ્યે
સૌલભ્યતો વિસદૃશં ચરિતં મહિમ્નઃ ।

અઙ્ગીકરોષિ  યદિ તત્ર સુરૈરમીભિ-
સ્સામ્યાન્નિકર્ષપરિપાલનમેવ સાધુ ॥ ૮૮॥

ઇહાવતીર્ણસ્ય વનાદ્રિનાથ! તે નિગૂહતઃ સ્વં મહિમાનમૈશ્વરમ્ ।
ઉમાપતેઃ કિં  વિજયઃ પ્રિયઙ્કરઃ પ્રિયઙ્કરા વેન્દ્રજિદસ્ત્રબન્ધના ॥ ૮૯॥
પુચ્છોત્પુચ્છનમૂર્ચ્છનોદ્ધતિધુતવ્યાવર્તિતાવર્તવત્  -

સંવર્તાર્ણવનીરપૂરવિલુઠત્પાઠીનદિવ્યાકૃતેઃ ।
સિંહાદ્રીશ   ન વૈભવં તવ કથં સ્વાલક્ષ્યમાલક્ષ્યતે
પદ્માક્ષસ્ય જુઘુક્ષતોઽપિ વિભવં લક્ષ્મી-ધરાધોક્ષજ! ॥ ૯૦॥

સાચલાવટતટાકદીર્ઘિકાજાહ્નવીજલવિવર્ધિતઃ     ક્ષયે ।
શ‍ૃઙ્ગસઙ્ગમિતનૌર્મનોરભૂરગ્રતોઽણ્ડજવપુર્હિ    સુન્દર! ॥ ૯૧॥
પ્રલયજનીરપૂરપરિપૂરિતસ્વનિલયાવસન્નવદનભ્રમદ-

શરણ્યભૂતશરણાર્થિનાકિશરણં   ભવન્ સ્વકૃપયા ।

ચલદુદધીરિતામ્બુકલુષીક્રિયાઢ્યગમનસ્વપૃષ્ઠવિધૃતા-
ચલકુલ એષ મીનતનુરત્ર સુન્દરભુજો વનાદ્રિનિલયઃ ॥ ૯૨॥

સ્વપૃષ્ઠે પ્રષ્ઠાદ્રિભ્રમણકરણૈઃ કિઞ્ચ ફણિનઃ
વિકૃષ્ટિવ્યાકૃષ્ટિવ્યતિવિધુતદુગ્ધાબ્ધિચલિતૈઃ   ।

અવિસ્પન્દો નન્દન્ વિકસદરવિન્દેક્ષણરુચિઃ
પુરાઽભૂસ્સિંહાદ્રેઃ પ્રિયતમ ! હરે ! કચ્છવપુઃ ॥ ૯૩॥

જગત્પ્રલીનં પુનરુદ્દિધીર્ષતસ્સિંહક્ષિતિક્ષિન્નિલયસ્થ ! સુન્દર ! ।
પુરા વરાહસ્ય તવેયમુર્વરા દંષ્ટ્રાહ્વયેન્દોઃ  કિલ લક્ષ્ય લક્ષિતા ॥ ૯૪॥
ન વાયુઃ પસ્પન્દે યયતુરથવાઽસ્તં શશિરવી
દિશોઽનશ્યન્ વિશ્વાઽપ્યચલદચલા સાચલકુલા ।

નભશ્ચ પ્રશ્ચ્યોતિ ક્વથિતમપિ પાથો નરહરૌ
ત્વયિ સ્તમ્ભે શુમ્ભદ્વપુષિ સતિ હે સુન્દરભુજ ! ॥

અરાલં પાતાલં ત્રિદશનિલયઃ પ્રાપિતલયો
ધરિત્રી નિર્ધૂતા યયુરપિ દિશઃ કામપિ દિશમ્ ।

અજૃમ્ભિષ્ટામ્ભોધિર્ઘુમુઘુમિતિ  ઘૂર્ણન્ સુરરિપોઃ
વિભિન્દાને વક્ષસ્ત્વયિ નરહરૌ સુન્દરભુજ ! ॥

નખક્રકચકપ્રથિક્રથિતદૈત્યવક્ષઃસ્થલી-
સમુત્થરુધિરચ્છટાચ્છુરિતબિમ્બિતં  સ્વં વપુઃ ।

વિલોક્ય રુષિતઃ પુનઃ પ્રતિમૃગેન્દ્રશઙ્કાવ-
શાદ્ય એષ નરકેસરી સ ઇહ દૃશ્યતે સુન્દરઃ ॥ ૯૭॥

ક્ષિતિરિયં જનિસંહૃતિપાલનૈઃ નિગિરણોદ્ગિરણોદ્ધરણૈરપિ ।
વનગિરીશ ! તવૈવ સતી કથં વરદ ! વામન ! ભિક્ષણમર્હતિ ॥ ૯૮॥
ભાર્ગવઃ કિલ ભવન્ ભવાન્પુરા કુન્દસુન્દરવનાચલેશ્વર  ! ।
અર્જુનસ્ય  બલદર્પિતસ્ય   તુ ચ્છેત્સ્યતિ સ્મરતિ બાહુકાનનમ્ ॥ ૯૯॥
આજ્ઞા તવાત્રભવતી વિદિતા ત્રયી સા
ધર્મં તદુક્તમખિલેન વનાદ્રિનાથ! ।

અન્યૂનમાચરિતુમાસ્તિકશિક્ષણાર્થ-
મત્રાવતીર્ય કિલ સુન્દર ! રાઘવોઽભૂઃ ॥ ૧૦૦॥

વનગિરિપતિરીશિતેતિ દેવૈઃ ત્રિપુરહરત્રિપુરઘ્નચાપભઙ્ગાત્  ।

વ્યગણિ પરશુરામદર્શિતસ્ય   સ્વકધનુષઃ પરિમર્શદર્શનાઞ્ચ ॥ ૧૦૧॥
અનવાપ્તમત્ર કિલ લિપ્સ્યતે જનૈર્ન ચ લબ્ધમેતદિહ ભોક્તુમિષ્યતે ।
અનવાપ્તમત્ર કિલ નાસ્તિ રામ ! તજ્જગતી ત્વયા તૃણમવૈક્ષિ સુન્દર! ॥ ૧૦૨॥
શિખરિષુ વિપિનેષ્વપ્યાપગાસ્વચ્છતોયા-

સ્વનુભવસિ રસજ્ઞો દણ્ડકારણ્યવાસાન્ ।
તદિહ તદનુભૂતૌ સાભિલાષોઽદ્ય રામ !

શ્રયસિ વનગિરીન્દ્રં સુન્દરીભૂય ભૂયઃ ॥ ૧૦૩॥
ઉપવનતરુષણ્ડૈર્મણ્ડિતે ગણ્ડશૈલ-

પ્રણયિભવદુદન્તોદ્ગાયિગન્ધર્વસિદ્ધે ।
વનગિરિતટભૂમિપ્રસ્તરે સુન્દર ! ત્વં

ભજસિ નુ મૃગયાનાનુદ્રવશ્રાન્તિશાન્તિમ્ ॥ ૧૦૪॥
કૂલેઽબ્ધેઃ કિલ દક્ષિણસ્ય નિવસન્દૂરોત્તરામ્ભોધિગાન્

દૈત્યાનેકપતત્રિણાઽચ્છિન ઇતીયં કિં  વદન્તી શ્રુતા ।
તત્રૈવેશ્વરમમ્ભસાં વ્યજયથાસ્તસ્માદ્વનાદ્રીશ્વર !

શ્રીમન્ ! સુન્દર ! સેતુબન્ધનમુખાઃ ક્રીડાસ્તવાડમ્બરમ્ ॥ ૧૦૫॥
રઘુકુલતિલક ! ત્વં જાતુચિદ્યાતુધાન-

ચ્છલમૃગમૃગયાયાં સંપ્રસક્તઃ પુરાઽભૂઃ ।
તદુપજનિતખેદચ્છેદનાયાદ્ય ગાયન્-

મધુકરતરુષણ્ડં રજ્યસે કિં  વનાદ્રિમ્ ॥ ૧૦૬॥
હે સુન્દરૈકતરજન્મનિ કૃષ્ણભાવે

દ્વે માતરૌ ચ પિતરૌ ચ કુલે અપિ દ્વે ।
એકક્ષણાદનુગૃહીતવતઃ ફલં તે

નીલા કુલેન સદૃશી કિલ રુક્મિણી ચ ॥ ૧૦૭॥
ત્વં હિ સુન્દર ! યદા સ્તનન્ધયઃ પૂતનાસ્તનમધાસ્તદા નુ કિમ્ ।
જીર્ણમેવ જઠરે પયોવિષં દુર્જરં વદ તદાત્મના સહ ॥ ૧૦૮॥
આશ્રિતેષુ સુલભો ભવન્ ભવાન્ મર્ત્યતાં યદિ જગામ સુન્દર! ।
અસ્તુ નામ તદુલૂખલે કિયદ્દામબદ્ધ ઇતિ કિં  તદાઽરુદઃ ॥ ૧૦૯॥
સુન્દરોરુભુજ ! નન્દનન્દનસ્ત્વં ભવન્ ભ્રમરવિભ્રમાલકઃ ।
મન્દિરેષુ નવનીતતલ્લજં વલ્લવીધિયમુત વ્યચૂચુરઃ ॥ ૧૧૦॥

કાલિયસ્ય ફણતાં શિરસ્તુ મે સત્કદમ્બશિખરત્વમેવ વા ।
વષ્ટિ જુષ્ટવનશૈલ  ! સુન્દર ! ત્વત્પદાબ્જયુગમર્પિતં   યયોઃ ॥ ૧૧૧॥
ગૂહિતસ્વમહિમાઽપિ સુન્દર ! ત્વં વ્રજે કિમિતિ શક્રમાક્રમીઃ ।
સપ્તરાત્રમદધાશ્ચ કિં  ગિરિં  પૃચ્છતશ્ચ સુહૃદઃ કિમક્રુધઃ ॥ ૧૧૨॥
હે નન્દનન્દન ! સુસુન્દર ! સુન્દરાહ્વ
વૃન્દાવને વિહરતસ્તવ વલ્લવીભિઃ ।

વેણુધ્વનિશ્રવણતસ્તરુભિસ્તદા વ
સગ્રાવભિર્જતુવિલાયમહો ! વિલિલ્યે ॥ ૧૧૩॥

ગાયઙ્ગાયં  વનગિરિપતે ! ત્વં હિ વૃન્દાવનાન્ત-
ર્ગોપીસઙ્ઘૈર્વિહરસિ    યદા સુન્દર !વ્યૂઢબાહો ! ।

રાસારમ્ભોત્સવબહુવિધપ્રેમસીમન્તિનીના
ચેતશ્ચેતસ્તવ ચ તુ તદા કાં દશામન્વભૂતામ્ ॥

ઇઙ્ગિતં  નિમિષિતં ચ તાવકં રમ્યમદ્ભુતમતિપ્રિયઙ્કરમ્ ।
તેન કંસમુખકીટશાસનં સુન્દરાલ્પકમપિ પ્રશસ્યતે ॥ ૧૧૫॥
વારાણસીદહનપૌણ્ડ્રકભૌમભઙ્ગ -

કલ્પદ્રુમાહરણશઙ્કરજૃમ્ભણાદ્યાઃ  ।
અન્યાશ્ચ ભારતબલક્રથનાદયસ્તે
ક્રીડાસ્સુસુન્દરભુજ ! શ્રવણામૃતાનિ ॥ ૧૧૬॥

ત્વં હિ સુન્દર ! વનાદ્રિનાથ ! હે વેઙ્કટાહ્વયનગેન્દ્રમૂર્ધનિ ।
દેવસેવિતપદામ્બુજદ્વયઃ સંશ્રિતેભ્ય ઇહ તિષ્ઠસે સદા ॥ ૧૧૭॥
હસ્તિશૈલનિલયો ભવન્ ભવાન્ સામ્પ્રતં વરદરાજસાહ્વયઃ ।
ઇષ્ટમર્થમનુકમ્પયા દદદ્વિશ્વમેવ દયતે હિ સુન્દર ! ॥ ૧૧૮॥
મધ્યેક્ષીરપયોધિ શેષશયને શેષે સદા સુન્દર !

ત્વં તદ્વૈભવમાત્મનો ભુવિ ભવદ્ભક્તેષુ વાત્સલ્યતઃ ।
વિશ્રાણ્યાખિલનેત્રપાત્રમિહ સન્ સહ્યોદ્ભવાયાસ્તટે
શ્રીરઙ્ગે  નિજધામ્નિ શેષશયને શેષે વનાદ્રીશ્વર! ॥ ૧૧૯ ।

કલ્કીભવિષ્યન્ કલિકલ્કદૂષિતાન્-
દુષ્ટાનશેષાન્ ભગવન્ ! હનિષ્યસિ ।

સ એષ તસ્યાવસરસ્સુસુન્દર !

પ્રશાધિ લક્ષ્મીશ ! સમક્ષમેવ નઃ ॥ ૧૨૦॥
ઈદૃશાસ્ત્વદવતારસત્તમાસ્સર્વ એવ ભવદાશ્રિતાન્ જનાન્ ।
ત્રાતુમેવ ન કદાચિદન્યથા તેન સુન્દર ! ભવન્તમાશ્રયે ॥ ૧૨૧॥
ત્વામામનન્તિ કવયઃ કરુણામૃતાબ્ધિ
ત્વામેવ સંશ્રિતજનિઘ્નમુપઘ્નમેષામ્ ।

યેષાં વ્રજન્નિહ હિ લોચનગોચરત્વં
હૈ સુન્દરાહ્વ ! પરિચસ્કરિષે વનાદ્રિમ્ ॥ ૧૨૨॥

અશક્યં નો કિઞ્ચિત્તવ ન ચ ન જાનાસિ નિખિલં
દયાલુઃ ક્ષન્તા ચાસ્યહમપિ ન ચાગાંસિ તરિતુમ્ ।

ક્ષમોઽતસ્ત્વચ્છેષો હ્યગતિરિતિ ચ ક્ષુદ્ર ઇતિ ચ
ક્ષમસ્વૈતાવન્નોઽબલમિહ હરે ! સુન્દરભુજ ! ॥ ૧૨૩॥

લઙ્કાયુદ્ધહતાન્ હરીન્ દ્વિજસુતં શમ્બૂકદોષાન્મૃતં
સાન્દીપન્યભિજં મૃતં દ્વિજસુતાન્ બાલાંશ્ચ વૈકુણ્ઠગાન્ ।

ગર્ભં ચાર્જુનિસમ્ભવં  વ્યુદધરસ્સ્વૈનૈવ રૂપેણ યઃ
સ્વાભીષ્ટં મમ મદ્ગુરોશ્ચ દદસે નો કિં  વનાદ્રીશ્વર! ॥ ૧૨૪॥
આયોધ્યકાન્ સપશુકીટતૃણાંશ્ચ જન્તૂન્

કિઙ્કર્મણો નુ બત ! કીદૃશવેદનાઢ્યાન્ ।
સાયુજ્યલભ્યવિભવાન્નિજનિત્યલોકાન્

સાન્તાનિકાનગમયો વનશૈલનાથ! ॥ ૧૨૫॥
હરિતવારણભૃત્યસમાહ્વયં કરિગિરૌ વરદસ્ત્વમપૂર્વિકામ્   ।
દૃશમલમ્ભય એવ હિ સુન્દર !સ્ફુટમદાશ્ચ વરાન્ શતમીદૃશાન્ ॥ ૧૨૬॥
ઇહ ચ દેવ ! દદાસિ વરાન્ પરાન્ વરદ ! સુન્દર ! સુન્દરદોર્ધર ! ।
વનગિરેરભિતસ્તટમાવસન્નખિલલોચનગોચરવૈભવઃ ॥ ૧૨૭॥
ઇદમિમે શ‍ૃણુમો મલયધ્વજં નૃપમિહ સ્વયમેવ હિ સુન્દર ॥
ચરણસાત્કૃતવાનિતિ તદ્વયં વનગિરીશ્વર !જાતમનોરથાઃ ॥ ૧૨૮॥
વિજ્ઞાપનાં વનગિરીશ્વર! સત્યરૂપામઙ્ગીકુરુષ્વ  કરુણાર્ણવ ! મામકીનામ્ ।
શ્રીરઙ્ગધામનિ  યથાપુરમેકતોઽહં રામાનુજાર્યવશગઃ પરિવર્તિષીય   ॥ ૧૨૯॥
કિઞ્ચેદઞ્ચ વિરિઞ્ચભાવન ! વનાદ્રીશ ! પ્રભો ! સુન્દર !

પ્રત્યાખ્યાનપરાઙ્મુખો વરદતાં પશ્યન્નવશ્યં શ‍ૃણુ ।
શ્રીરઙ્ગશ્રિયમન્વહં  પ્રગુણયંસ્ત્વદ્ભક્તભોગ્યાં કુરુ
પ્રત્યક્ષં સુનિરસ્તમેવ વિદધ- ત્પ્રત્યર્થિનાં   પ્રાર્થનમ્ ॥ ૧૩૦॥

કારુણ્યામૃતવારિધે ! વૃષપતે ! હે સત્યસઙ્કલ્પન !

શ્રીમન્ ! સુન્દર ! યોગ્યતાવિરહિતા- નુત્સાર્ય સદ્વત્સલ ! ।
ક્ષામ્યન્ સાધુજનૈઃ કૃતાંસ્તુ નિખિલાનેવાપચારાન્ ક્ષણાત્
તદ્ભોગ્યામનિશં કુરુષ્વ ભગવન્ ! શ્રીરઙ્ગધામશ્રિયમ્  ॥ ૧૩૧॥

ઇદં ભૂયોભૂયઃ પુનરપિ ચ ભૂયઃ પુનરપિ
સ્ફુટં વિજ્ઞીપ્સામીત્યગતિરબુધોઽનન્યશરણઃ ।

કૃતાગા દુષ્ટાત્મા કલુષમતિરસ્મીત્યનવધેઃ
દયાયામ્તે પાત્રં વનગિરિપતે ! સુન્દરભુજ ! ॥ ૧૩૨॥

ઇતિ પઞ્ચસ્તવ્યાં તૃતીયઃ સુન્દરબાહુસ્તવઃ  સમ્માપ્તઃ ।

